
পূর্ব্ব-উপকারী জনে ক্ষমিবে সতত,

ঘটিলেও গুরুতর অপরাধ শত।

অজ্ঞানতা-বশে দোষী ক্ষমার আধার,

অভিজ্ঞতা-চয় নয় সুলভ সবার।

জ্ঞানবশে দোষী যদি বলে এ বচন—

‘না বুঝে করেছি দোষ, ক্ষম মহাজন,’

তেমন কপটাচারী নরাপম জনে

লঘু দোষে গুরু দণ্ড কর অনুক্ষণে।

ক্ষমিবে নিখিল জীবে দোষে একবার,

দ্বিতীয়ে দণ্ডিবে, হৌক লঘু অপকার।

হেন রূপ বিচারিয়া সদা মনে মনে,

হৃদয় ভূষিত কর ক্ষমা-বিভূষণে।





 





কাল।





অধম সে, যেই বৃথা কাটায় সময়,

মধ্যম-বাসনা—কাল আরো কিছু রয়,

উত্তম তাহারে বলি, যেই মহাজন

সাধয়ে শকতি মত কৃতি অনুক্ষণ।

তাই বলি শিশুগণ! সদা একমনে

আপন করম সাধ, পরম যতনে।

নতুবা, বিগত কালে পাবে না কখন

অযুত অযুত ধন করি বিতরণ।

